Նախագիծ

--------------------

Արձանագրային
«ԱՌԵՎՏՐԻ ԵՎ ԾԱՌԱՅՈՒԹՅՈՒՆՆԵՐԻ մասին» Հայաստանի Հանրապետության օրենքում լրացումներ կատարելու մասին» ԵՎ «ՎԱՐՉԱԿԱՆ ԻՐԱՎԱԽԱԽՏՈՒՄՆԵՐԻ ՎԵՐԱԲԵՐՅԱԼ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՍԳՐՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ՆԱԽԱԳԾԵՐԻ ՄԱՍԻՆ
-----------------------------------------------------------------------------------------------------------------

Հավանություն տալ «Առևտրի և ծառայությունների մասին» Հայաստանի Հանրապետության օրենքում լրացումներ կատարելու մասին» և «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» ՀՀ օրենքների նախագծերին և դրանք սահմանված կարգով ներ​կա​յաց​նել Հայաս​տանի Հան​​րապե​տու​թյան Ազգային ժողով:
Ն Ա Խ Ա Գ Ի Ծ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
ՕՐԵՆՔԸ

«ԱՌԵՎՏՐԻ ԵՎ ԾԱՌԱՅՈՒԹՅՈՒՆՆԵՐԻ մասին» Հայաստանի Հանրապետության օրենքում լրացումներ կատարելու մասին

Հոդված 1. «Առևտրի և ծառայությունների մասին» Հայաստանի Հանրապետության 2004 թվականի նոյեմբերի 24-ի թիվ ՀՕ-134-Ն օրենքի (այսուհետ` օրենք) 2-րդ հոդվածը լրացնել հետևյալ բովանդակությամբ նոր պարբերություններով`

«սև և (կամ) գունավոր մետաղների ջարդոն և թափոն` ոչ պիտանի դարձած կամ իրենց սկզբնական սպառողական հատկությունները կորցրած սև և (կամ) գունավոր մետաղներից և դրանց համաձուլվածքներից պատրաստված արտադրանք, կամ արտադրանքի մաս կամ մասնիկ, արտադրանքի արտադրության ընթացքում առաջացած սև և (կամ) գունավոր մետաղների թափոն.

Սև և (կամ) գունավոր մետաղների ջարդոնի կամ թափոնի ընդունման կետ` առևտրի օբյեկտ, որտեղ իրականացվում է սև և (կամ) գունավոր մետաղների ջարդոնի և թափոնի առուվաճառք.»:
Հոդված 2.  Օրենքի 3-րդ հոդվածի 1-ին մասում «առևտրի կետերը» բառերից հետո լրացնել «,սև և (կամ) գունավոր մետաղների ջարդոնի կամ թափոնի ընդունման կետերը» բառերը:

Հոդված 3. Օրենքի 9-րդ հոդվածի 2-րդ մասում «առևտրի կետերում» բառերից հետո լրացնել «,սև և (կամ) գունավոր մետաղների ջարդոնի կամ թափոնի ընդունման կետերում» բառերը:

 
Հոդված 4. Օրենքը լրացնել 5.2-րդ հոդվածով` հետևյալ բովանադակությամբ.

«Հոդված 5.2. Սև և(կամ) գունավոր մետաղների կամ դրանց համաձուլվածքների ջարդոնի կամ թափոնի առուվաճառքի առանձնահատկությունները

1. Անհատ ձեռնարկատեր չհանդիսացող ֆիզիկական անձինք կարող են օտարել սև և (կամ) գունավոր մետաղների կամ դրանց համաձուլվածքների ջարդոն կամ թափոն անձը հաստատող փոստաթղթի հիման վրա: 
2. Սև և (կամ) գունավոր մետաղների կամ դրանց համաձուլվածքների ջարդոնի կամ թափոնի առուվաճառքով զբաղվող իրավաբանական անձինք կամ անհատ ձեռնարկատերերն իրականացնում են ջարդոնի կամ թափոնի վաճառքի կամ գնման յուրաքանչյուր գործարքի գրանցում:

3. Սույն հոդվածի 2-րդ մասով նախատեսված գրանցումն իրականացվում է գրանցամատյանում, որի ձևը և վարման կարգը սահմանում է Հայաստանի Հանրապետության կառավարությունը»:

Հոդված 5. Օրենքը լրացնել 5.3-րդ հոդվածով` հետևյալ բովանադակությամբ.

«Հոդված 5.3. Սև և  (կամ) գունավոր մետաղների կամ դրանց համաձուլվածքների ջարդոնի կամ թափոնի արտահանումը

1. Տեղական վերամշակող արդյունաբերությանն անհարժեշտ քանակությամբ հումքով` սև և  (կամ) գունավոր մետաղների կամ դրանց համաձուլվածքների ջարդոնով և (կամ) թափոնով, ապահովելու նպատակով Հայաստանի Հանրապետության օրենքներով կարող են ժամանակավոր կիրառվել սակագնային կամ ոչ սակագնային սահմանափակումներ սև և  (կամ) գունավոր մետաղների կամ դրանց համաձուլվածքների ջարդոնի կամ թափոնի արտահանման նկատմամբ»:

Հոդված 6. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:

Ն Ա Խ Ա Գ Ի Ծ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
ՕՐԵՆՔԸ
ՎԱՐՉԱԿԱՆ ԻՐԱՎԱԽԱԽՏՈՒՄՆԵՐԻ ՎԵՐԱԲԵՐՅԱԼ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՍԳՐՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
Հոդված 1. Վարչական իրավախախտումների վերաբերյալ Հայաստանի Հանրապետության 1985 թվականի դեկտեմբերի 6-ի օրենսգրքի (այսուհետ` Օրենսգիրք) 158-րդ հոդվածը լրացնել 33-36-րդ մասերով` հետևյալ բովանդակությամբ.
«Սև և (կամ) գունավոր մետաղների կամ դրանց համաձուլվածքների ջարդոնի կամ թափոնի գնման կամ վաճառքի գրանցամատյան չվարելը ` 

առաջացնում է տուգանքի նշանակում պաշտոնատար անձանց կամ անհատ ձեռնարկատերերի նկատմամբ` սահմանված նվազագույն աշխատավարձի  հիսնապատիկից մինչև հարյուրապատիկի չափով: 

Սև և (կամ) գունավոր մետաղների կամ դրանց համաձուլվածքների ջարդոնի կամ թափոնի գնման կամ վաճառքի յուրաքանչյուր գործարքը գրանցամատյանում չգրանցելը`
առաջացնում է տուգանքի նշանակում պաշտոնատար անձանց կամ անհատ ձեռնարկատերերի նկատմամբ` սահմանված նվազագույն աշխատավարձի երեսնապատիկից մինչև  հիսնապատիկի չափով: 
Սույն հոդվածի 33-րդ մասով նախատեսված արարքը կրկին անգամ կատարելը վարչական տույժի միջոց կիրառելուց հետո` մեկ տարվա ընթացքում՝ 

առաջացնում է տուգանքի նշանակում՝ սահմանված նվազագույն աշխատավարձի հարյուրհիսունապատիկի չափով։
Սույն հոդվածի 34-րդ մասով նախատեսված արարքը կրկին անգամ կատարելը վարչական տույժի միջոց կիրառելուց հետո` մեկ տարվա ընթացքում՝ 

առաջացնում է տուգանքի նշանակում՝ սահմանված նվազագույն աշխատավարձի յոթանասունհինգապատիկի չափով։»:

Հոդված 2. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:

Հ Ի Մ Ն Ա Վ Ո Ր ՈՒ Մ

«ԱՌԵՎՏՐԻ ԵՎ ԾԱՌԱՅՈՒԹՅՈՒՆՆԵՐԻ մասին» Հայաստանի Հանրապետության օրենքում լրացումներ կատարելու մասին» ԵՎ «ՎԱՐՉԱԿԱՆ ԻՐԱՎԱԽԱԽՏՈՒՄՆԵՐԻ ՎԵՐԱԲԵՐՅԱԼ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՍԳՐՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ընդունման
Ընթացիկ իրավիճակը և առկա խնդիրները
«Թափոնների մասին» Հայաստանի Հանրապետության գործող օրենքը կարգավորելով թափոնների հավաքման, փոխադրման, պահման, մշակման, օգտահանման, հեռացման, ծավալների կրճատման, և դրանց հետ կապված այլ հարաբերությունների, ինչպես նաև մարդու առողջության և շրջակա միջավայրի վրա բացասական ազդեցության կանխարգելման իրավական և տնտեսական հիմքերը, այնուամենայնիվ որևէ անդրադարձ չի կատարում սև և (կամ) գունավոր մետաղների ջարդոնների կամ թափոնների հետ կապված առուվաճառքի, մատակարարման և այլ պայմանագրերով «Առևտրի և ծառայությունների մասին» ՀՀ օրենքով սահմանված պահանջների կատարման ընթացքում ծագող հարաբերությունների խնդրին: Նշվածը բավականին բարդացնում է այդ հարաբերություններում ծագող խնդիրների լուծումը: Նախատեսվող փոփոխության անհրաժեշտությունը պայմանավորված է սև և  (կամ) գունավոր մետաղներից կամ դրանց համաձուլվածքներից առաջացած ջարդոնի և թափոնի հետ կապված առուվաճառքի, մատակարարման, օտարման և այլ պայմանագրերով կամ «Թափոնների մասին» ՀՀ օրենքով սահմանված պահանջների կատարման ընթացքում ծագող հարաբերությունները կանոնակարգելու հրատապությամբ: 

Առաջարկվող լուծումները


Նախագծով առաջարկվում է լրացումներ կատարել «Առևտրի և ծառայությունների մասին» Հայաստանի Հանրապետության օրենքում` կարգավորելով սև և (կամ) գունավոր մետաղների կամ դրանց համաձուլվածքների ջարդոնի կամ թափոնի հետ կապված հարաբերությունները: Մասնավորապես, նախագծով նախատեսվում է օրենքի 2-րդ հոդվածը լրացնել «սև և (կամ) գունավոր մետաղների կամ դրանց համաձուլվածքների ջարդոն և թափոն» և «Սև և (կամ) գունավոր մետաղների ջարդոնի կամ թափոնի ընդունման կետեր» հասկացությունով: 

Նախագծով առաջարկվող լրացումները կարգավորում են նաև սև և (կամ) գունավոր մետաղների կամ դրանց համաձուլվածքների ջարդոնի և (կամ) թափոնի առուվաճառքի, արտահանման հետ կապված հարաբերությունները, ինչպես նաև ապահովում է հետագծելիության կապը: 

Հայաստանի Հանրապետության արդյունաբերության զարգացման տեսանկյունից, սև և (կամ) գունավոր մետաղներով և դրանց համաձուլվածքներով արդյունաբերությունն ապահովելու  անհրաժեշտությունից ելնելով, օրենքի նախագծի 5.3-րդ հոդվածով նախատեսվել են սակագնային և ոչ սակագնային սահմանափակումների կիրառման հնարավորություն նշված ապրանքների արտահանման նկատմամբ: Նշված  մոտեցումը համահունչ է ԱՀԿ-ի սկզբունքների և նորմերին: 

Միաժամանակ օրենքի դրույթների խախտման նկատմամբ նախատեսվել է վարչական պատասխանատվություն համապատասխան լրացումներ կատարելով  Հայաստանի Հանրապետության վարչական իրավախախտումների վերաբերյալ օրենսգրքում: 

Ակնկալվող արդյունքը 

Նախագծերի ընդունման արդյունքում ակնկալվում է սև և (կամ) գունավոր մետաղների կամ դրանց համաձուլվածքների ջարդոնի և (կամ) թափոնի առուվաճառքի և արտահանման գործընթացում կարգավորված հարաբերություններ, մասնավորապես` կասկածելի ապրանքների ծագման աղբյուրների հայտնաբերման և գունավոր և սև մետաղների ոլորտի ընկերությունների կողմից անօրինական (հափշտակված) ձեռքբերումները կանխելու, ինչպես նաև հետագծելիության ապահովման մասով: 
ՏԵՂԵԿԱՆՔ
«ԱՌԵՎՏՐԻ ԵՎ ԾԱՌԱՅՈՒԹՅՈՒՆՆԵՐԻ մասին» Հայաստանի Հանրապետության օրենքում լրացումներ կատարելու մասին» ԵՎ «ՎԱՐՉԱԿԱՆ ԻՐԱՎԱԽԱԽՏՈՒՄՆԵՐԻ ՎԵՐԱԲԵՐՅԱԼ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՍԳՐՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ընդունման ԴԵՊՔՈՒՄ ԱՅԼ ԻՐԱՎԱԿԱՆ ԱԿՏԵՐՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ԱՆՀՐԱԺԵՇՏՈՒԹՅԱՆ ԿԱՄ ԲԱՑԱԿԱՅՈՒԹՅԱՆ ՄԱՍԻՆ
1
«Առևտրի և ծառայությունների մասին» Հայաստանի Հանրապետության օրենքում լրացումներ կատարելու մասին» և «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» Հայաստանի Հանրապետության օրենքների ընդունման կապակցությամբ Հայաստանի Հանրապետության այլ իրավական ակտերի ընդունման անհրաժեշտություն չի առաջանում, և այն համապատասխանում է միջազգային պայմանագրերով ստանձնած պարտավորություններին:
ՏԵՂԵԿԱՆՔ
« ԱՌԵՎՏՐԻ ԵՎ ԾԱՌԱՅՈՒԹՅՈՒՆՆԵՐԻ մասին » Հայաստանի Հանրապետության օրենքում լրացումներ կատարելու մասին» ԵՎ «ՎԱՐՉԱԿԱՆ ԻՐԱՎԱԽԱԽՏՈՒՄՆԵՐԻ ՎԵՐԱԲԵՐՅԱԼ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՍԳՐՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ընդունման ԴԵՊՔՈՒՄ ՊԵՏԱԿԱՆ ԲՅՈՒՋԵԻ ԵԿԱՄՈՒՏՆԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
«Առևտրի և ծառայությունների մասին» Հայաստանի Հանրապետության օրենքում լրացումներ կատարելու մասին» և «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» Հայաստանի Հանրապետության օրենքների ընդունման դեպքում պետական բյուջեի եկամուտների ավելացում կամ նվազեցում չի առաջանում:

ԱՄՓՈՓԱԹԵՐԹ

«Առևտրի և ծառայությունների մասին» Հայաստանի Հանրապետության օրենքում լրացումներ կատարելու մասին» և «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» Հայաստանի Հանրապետության օրենքների նախագծերի վերաբերյալ շահագրգիռ մարմինների առարկությունների և առաջարկությունների

	հ/հ
	Առարկության, առաջարկության հեղինակը¸

Գրության ստացման ամսաթիվը, գրության համարը
	Առարկության. առաջարկության բովանդակությունը
	Եզրակացություն
	Կատարված փոփոխությունները

	1.
	ՀՀ կառավարություն

02/23.17/7231-14

16.05.2014թ.
	Նախագծի վերաբերյալ հայտնում ենք հետևյալը.

1.
 Օրենքով ջարդոն ընդունող անձանց վրա չի դրված ռադիոակտիվ հսկողություն իրականացնելու պարտականություն: 

2.
Հիմնավորված չէ ասֆալտապատ կամ բետոնապատ հատակի պարտականությունը: Հատակը կարող է լինել ցանկացած այլ նյութից, այդ թվում կերամիկա, մետաղ կամ այլ նյութ: 

3.
 Հիմնավորված չէ ֆիզիկական անձի սահմանափակումները: Բացի այդ որևէ իրավական ակտով չի տարաջատված անձնական, ընտանեկան, տնային նպատակներով օգտագործելու համար նախատեսված գույքը և որևէ իրավական ակտով ֆիզիկական անձին արգելված չի ունենալ ցանկացած այլ նպատակի և ցանկացած այլ գույք:
	 
Առաջարկությունն ընդունվել է: 

Առաջարկությունն ընդունվել է: 

Առաջարկությունն ընդունվել է: 


	Դրույթը հանվել է:

Ավելացվել է «սալիկապատ» բառը:

Նշված դրույթը հանվել է: 



	2.
	ՀՀ տարածքային կառավարման նախարարություն

07/16/1502-14

26.03.2014թ.
	Քննարկելով «Առևտրի և ծառայությունների մասին» Հայաստանի Հանրապետության օրենքում լրացումներ կատարելու մասին» և «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» ՀՀ օրենքների նախագծերը՝ ներկայացնում ենք հետևյալ առաջարկությունները:

«Առևտրի և ծառայությունների մասին» Հայաստանի Հանրապետության օրենքում լրացումներ կատարելու մասին» ՀՀ օրենքի նախագծի 3-րդ հոդվածով լրացում է կատարվում «Առևտրի և ծառայությունների մասին» Հայաստանի Հանրապետության օրենքի 4-րդ հոդվածում, որով սահմանվում են սև և (կամ) գունավոր մետաղների ջարդոնի կամ թափոնի ընդունման կետին ներկայացվող պահանջներ: Մինչդեռ «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին»  Հայաստանի Հանրապետության օրենքի նախագծում սև և (կամ) գունավոր մետաղների ջարդոնի կամ թափոնի ընդունման կետին ներկայացվող պահանջը չպահպանելու համար վարչական պատասխանատվություն չի սահմանվում: Առաջարկում ենք «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին»  Հայաստանի Հանրապետության օրենքի նախագծում նախատեսել սև և (կամ) գունավոր մետաղների ջարդոնի կամ թափոնի ընդունման կետին ներկայացվող պահանջը չպահպանելու համար վարչական պատասխանատվություն, որի կատարման նկատմամբ հսկողությունը վերապահել տեղական ինքնակառավարման մարմիններին:

Միաժամանակ առաջարկվում է սահմանել տեղական տուրք՝ սև և /կամ/ գունավոր մետաղների ջարդոնի կամ թափոնի ընդունման կետ կազմակերպելու համար:

Կից ներկայացվում են նախագծերի վերաբերյալ ՀՀ մարզպետարանների և Երևանի քաղաքապետարանի կարծիքները:

Համաձայն ներկայացված տվյալների ՀՀ մարզպետարանները առաջարկություններ և դիտողություններ չունեն:

Երևանի քաղաքապետարան

Որոշման նախագծի 3-րդ հոդվածով լրացում է կատարվում «Առևտրի և ծառայությունների մասին» ՀՀ օրենքի 4-րդ հոդվածում, որով սահմանվում են սև և /կամ գունավոր մետաղների ջարդոնի և թափոնի ընդունման կետին ներկայացվող պահանջներ: Մինչդեռ «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» Հայաստանի Հանրապետության օրենքի նախագծով սև և /կամ գունավոր մետաղների ջարդոնի և թափոնի ընդունման կետին ներկայացվող պահանջը չպահպանելու համար վարչական պատասխանատվություն չի սահմանվում:

«Առևտրի և ծառայությունների մասին» ՀՀ օրենքի 17-րդ հոդվածի 1-ին մասի համաձայն` առևտրի և ծառայությունների ոլորտում սույն օրենքի պահանջների կատարման նկատմամբ հսկողությունը, բացառությամբ 3.1-րդ հոդվածի, 4-րդ հոդվածի 1-ին և 6-րդ մասերի, 5-րդ հոդվածի 1-ին մասի, 4-րդ մասի «դ» կետի և 5-րդ մասի, 6-րդ հոդվածի 1-ին մասի «բ» և «գ» կետերի, 2-րդ մասի, 7-րդ հոդվածի 1-ին մասի «գ», «դ», «ե», «զ» և «է» կետերի, 3-րդ մասի, 9-րդ հոդվածի 3-րդ մասի և 15-րդ մասի «գ» կետի, 11-րդ հոդվածի 2-րդ և 8-րդ մասերի, 12-րդ հոդվածի 4-րդ մասի, 14-րդ հոդվածի 1-ին և 4-րդ մասերի, 15-րդ հոդվածի 4-րդ մասի, իրականացնում են տեղական ինքնակառավարման մարմինները:

Ելնելով վերոնշյալից առաջարկվում է «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» Հայաստանի Հանրապետության օրենքի նախագծով սև և /կամ գունավոր մետաղների ջարդոնի և թափոնի ընդունման կետին ներկայացվող պահանջը չպահպանելու համար վարչական պատասխանատվություն սահմանող դրույթ նախատեսել և վարչական այդ իրավախախտման վերաբերյալ գործերի քննությունը վերապահել տեղական ինքնակառավարման մարմիններին:

Միաժամանակ առաջարկվում է տեղական տուրք սահմանել սև և /կամ գունավոր մետաղների ջարդոնի և թափոնի ընդունման կետ կազմակերպելու համար:
	Առաջարկությունն ընդունվել է:

Առաջարկությունը չի ընդունվել:

Առաջարկությունն ընդունվել է:

Առաջարկությունն ընդունվել է:

Առաջարկությունը չի ընդունվել: 
	«Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին»  Հայաստանի Հանրապետության օրենքի նախագիծը լրացվել է համապատասխան դրույթով:

Ներկայումս սև և /կամ/ գունավոր մետաղների ջարդոնի կամ թափոնի ընդունման կետերը գործում են և լրացուցիչ պահանջ սահմանելը գտնում ենք ոչ նպատակահարմար: 
Վերահսկողության իրավասությունները վերապահվել են ՏԻՄ-ին:

Ներկայումս սև և /կամ/ գունավոր մետաղների ջարդոնի կամ թափոնի ընդունման կետերը գործում են և լրացուցիչ պահանջ սահմանելը գտնում ենք ոչ նպատակահարմար:

	3.
	ՀՀ ֆինանսների նախարարություն

1/6.2-5/5160-14

03.04.2014թ.
	ՀՀ էկոնոմիկայի նախարարության ս.թ. մարտի 13-ի թիվ 07/1456-14 գրությամբ ներկա​յաց​ված` «Առևտրի և ծառայությունների մասին» Հայաստանի Հանրապետության օրենքում լրա​ցում​ներ կատարելու մասին» և «Վարչական իրավախախտումների վերաբերյալ Հայաստանի Հան​րա​պետության օրենսգրքում լրացումներ կատարելու մասին» ՀՀ օրենքների նախագծերի վերա​բերյալ հայտնում ենք հետևյալը:

«Վարչական իրավախախտումների վերաբերյալ Հայաստանի Հանրա​պետության օրենս​գրքում լրացումներ կատարելու մասին» ՀՀ օրենքի նախագծի 1-ին հոդվածով նախատեսվում է տու​գանքի նշանակում պաշտոնատար անձանց կամ անհատ ձեռնարկատերերի նկատմամբ սև և գունավոր մետաղների և դրանց համաձուլվածքների ջարդոնի կամ թափոնի գնման կամ վաճառ​քի յուրաքանչյուր գործարքը գրանցամատյանում չգրանցելու դեպքում` սահմանված նվազա​գույն աշխատավարձի հիսնապատիկի չափով:

Այս կապակցությամբ հայտնում ենք հետևյալը.

«Առևտրի և ծառայությունների մասին» Հայաստանի Հանրապետության օրենքում լրա​ցումներ կատարելու մասին» ՀՀ օրենքի նախագծի 5-րդ հոդվածով նախատեսվում է, որ սև և (կամ) գունավոր մետաղների կամ դրանց համաձուլվածքների ջարդոնի կամ թափոնի վաճառքի կամ գնման յուրաքանչյուր գործարքի գրանցումը իրականացվում է նշված առքուվա​ճառքով զբաղվող իրավաբանական անձանց կամ անհատ ձեռնարկատերերի կողմից: Հաշվի առնելով վերոգրյալը` առաջարկում ենք «Վարչական իրավախախտումների վերաբեր​յալ» Հայաստանի Հանրապետության օրենսգրքում լրացումներ կատարելու մասին» ՀՀ օրենքի նախագծի 1-ին հոդվածում պատասխանատվություն նախատեսել ոչ թե պաշտոնատար անձանց, այլ անհատ ձեռնարկատերերի, ինչպես նաև իրավաբանական անձանց ղեկավար պաշ​տոն​ներ զբաղեցնող անձանց նկատմամբ:


	Առաջարկությունն ընդունվել է մասնակի:

Ներկայացված առաջարկությունն,  ըստ էության, համահունչ է օրենքի նախագծի 1-ին հոդվածին:

 Միաժամանակ` «պաշտոնատար անձի» համար պատասխանատվության նախատեսումը  բխում է Վարչական իրավախախտումների վերաբերյալ ՀՀ օրենսգրքի 158-րդ հոդվածով սահմանված առևտրի և ծառայությունների ոլորտում իրավունքի կիրառման ընդունված պրակտիկայից: 
	

	6.
	ՀՀ  ԿԱ ՊԵԿ

01/3-4/3415-14

27.03.2014թ.
	Ձեր 14.03.2014թ. N07/1456-14 գրությամբ ներկայացված «Առևտրի և ծառայությունների մասին» Հայաստանի Հանրապետության օրենքում լրացումներ կատարելու մասին» և «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» ՀՀ օրենքների նախագծերի վերաբերյալ առաջարկություններ չկան:
	
	

	7.
	ՀՀ բնապահպանության նախարարություն

1/01.2/1056-14

25.03.2014թ.
	ՀՀ բնապահպանության նախարարությունը վերոնշյալ օրենքների նախագծերի վերաբերյալ առաջարկություններ և առարկություններ չունի: 


	
	

	8.
	ՀՀ արդարադատության նախարարություն

01/2920-14

05.05.2014թ.


	1. «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» ՀՀ օրենքի նախագծի 1-ին հոդվածով լրացվող՝ օրենսգրքի 158-րդ հոդվածի 33-րդ և 34-րդ մասերով նախատեսված տուգանքների չափերին վերաբերող դրույթները չեն համապատասխանում Հայաստանի Հանրապետության Սահմանադրությանը: Այսպես` Հայաստանի Հանրապետության Սահմանադրության 1-ին հոդվածի համաձայն՝ Հայաստանի Հանրապետությունն իրավական պետություն է, իսկ իրավական պետության կարևորագույն սկզբունքներից մեկը պատասխանատվության համաչափության սկզբունքն է: Այդ կապակցությամբ նախագծի 1-ին հոդվածում անհրաժեշտ է նախատեսել հիշյալ հոդվածով սահմանված վարչական  իրավախախտումների կատարման համար նախատեսված տուգանքների նվազագույն և առավելագույն չափերին վերաբերող դրույթներ: Հարկ է նշել, որ օրենսգրքի 158-րդ հոդվածում սահմանված են տուգանքների նվազագույն և առավելագույն չափերը: 
«Առևտրի և ծառայությունների մասին» Հայաստանի Հանրապետության օրենքում լրացումներ կատարելու մասին» ՀՀ օրենքի նախագիծը համապատասխանում է Հայաստանի Հանրապետության Սահմանադրությանը:

2. «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» Հայաստանի Հանրապետության օրենքի նախագիծը չի համապատասխանում հավասար իրավաբանական ուժ ունեցող իրավական այլ ակտերի դրույթներին: Այսպես` նախագծի 2-րդ հոդվածի համաձայն օրենսգրքի 158-րդ հոդվածի 33-րդ և 34-րդ մասերով նախատեսված վարչական իրավախախտումների վերաբերյալ գործերը քննում են հարկային մարմինները, մինչդեռ «Վարչական իրավախախտումների վերաբերյալ Հայաստանի Հանրապետության օրենսգրքի 2191-րդ հոդվածի 2-րդ մասի համաձայն տեղական ինքնակառավարման մարմինները քննում են նաև սույն օրենսգրքի  158-րդ  (բացառությամբ 2-րդ, 3-րդ, 12-րդ, 17-րդ, 19-րդ, 21-րդ, 26-րդ և 27-րդ մասերի), հոդվածով նախատեսված վարչական իրավախախտումների վերաբերյալ գործերը: Այսինքն՝ ստացվում է, որ օրենսգրքի 158-րդ հոդվածի 33-րդ և 34-րդ մասերով նախատեսված վարչական իրավախախտումների վերաբերյալ գործերը քննելու են ինչպես հարկային մարմիններն, այնպես էլ տեղական ինքնակառավարման մարմինները: Այդ առումով նախագծի և օրենսգրքի հիշյալ դրույթների միջև առկա է հակասություն: 

«Առևտրի և ծառայությունների մասին» Հայաստանի Հանրապետության օրենքում լրացումներ կատարելու մասին» ՀՀ օրենքի նախագիծը համապատասխանում է հավասար իրավաբանական ուժ ունեցող իրավական այլ ակտերի դրույթներին:
3. Նախագծերում իրավական այլ ակտերի նորմերի անհարկի կրկնություններ առկա չեն:

4. Իրավական ակտերում համապատասխան լրացումներ կատարելու անհրաժեշտությունն առկա է:

5.  Նախագծերում անհրաժեշտ բոլոր հարցերը կարգավորված են:

6. Նախագծերն իրենց մեջ Հայաստանի Հանրապետության կառավարության 2009 թվականի հոկտեմբերի 22-ի «Նորմատիվ իրավական ակտերի նախագծերի հակակոռուպցիոն բնագավառում կարգավորման ազդեցության գնահատման իրականացման կարգը հաստատելու մասին» թիվ 1205-Ն որոշմամբ հաստատված կարգի 9-րդ կետով նախատեսված որևէ կոռուպցիոն գործոն չեն պարունակում:
      7.   Օրենսդրական տեխնիկայի կանոնները մասամբ պահպանված չեն: Այսպես՝

      1/ «Առևտրի և ծառայությունների մասին» Հայաստանի Հանրապետության    օրենքում լրացումներ կատարելու մասին» ՀՀ օրենքի նախագծի 4-րդ հոդվածի մասի համարակալումն անհրաժեշտ է հանել:

      2/ Նախագծում «Հոդված 3» բառերն անհրաժեշտ է փոխարինել «Հոդված 6»  բառերով, իսկ  «Հոդված 4» բառերը` «Հոդված 7» բառերով` նկատի ունենալով «Իրավական ակտերի մասին» Հայաստանի Հանրապետության օրենքի 41-րդ հոդվածի պահանջները:

   3/ «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» ՀՀ օրենքի նախագծի 2-րդ հոդվածում նշված «ավելացնել» բառն անհրաժեշտ է փոխարինել «լրացնել» բառով՝ նկատի ունենալով «Իրավական ակտերի մասին» ՀՀ օրենքի 70-րդ հոդվածի պահանջները:

      4/ Նախագծերում անհրաժեշտ է խմբագրել օրենքներն ուժի մեջ մտնելու հետ կապված դրույթները, մասնավորապես` «օրվանը» բառն անհրաժեշտ է փոխարինել «օրվան» բառով` նկատի ունենալով «Իրավական ակտերի մասին» Հայաստանի Հանրապետության օրենքի 46-րդ հոդվածի պահանջները:

       8.  Նախագծերն անհրաժեշտ է համապատասխանեցնել սույն եզրակացության 1-ին,  2-րդ և 7-րդ կետերին: 


	Առաջարկությունն ընդունվել է:

Առաջարկությունն ընդունվել է:

Առաջարկությունն ընդունվել է:

Առաջարկությունն ընդունվել է:

Առաջարկությունն ընդունվել է:

Առաջարկությունն ընդունվել է:
	«Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» ՀՀ օրենքի նախագծի 1-ին հոդվածով լրացվող՝ օրենսգրքի 158-րդ հոդվածի 33-րդ և 34-րդ մասերով նախատեսված տուգանքների չափերին վերաբերող դրույթները վերանայվել են:

«Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» Հայաստանի Հանրապետության օրենքի նախագիծը լրացվել է «Հոդված 2.»-ով:

«Առևտրի և ծառայությունների մասին» Հայաստանի Հանրապետության    օրենքում լրացումներ կատարելու մասին» ՀՀ օրենքի նախագծի 4-րդ հոդվածի մասի համարակալումը հանվել է:

Կատարվել է համարակալման փոփոխություն:

«Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» ՀՀ օրենքի նախագծի 2-րդ հոդվածում նշված «ավելացնել» բառը փոխարինվել է «լրացնել» բառով:

Նախագծում խմբագրել է օրենքն ուժի մեջ մտնելու հետ կապված դրույթը, մասնավորապես` «օրվանը» բառն փոխարինել է «օրվան» բառով:

	9.
	ՀՀ տարածքային կառավարման նախարարություն 01/16/3714-14 

15.07.2014թ.
	«Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին»  Հայաստանի Հանրապետության օրենքի նախագծում նախատեսվել է օրենքի 158-րդ հոդվածը լրացնել նոր՝ 33-րդ մասով: Սակայն, օրենքի 219.1-ին հոդվածում, որտեղ նշվում են տարածքային կառավարման մարմինների և տեղական ինքնակառավարման մարմինների կողմից քննվող, օրենքով նախատեսված հոդվածով նախատեսված իրավախախտումների վերաբերյալ գործերը, չի կատարվել համապատասխան լրացում:


Առաջարկում ենք «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին»  Հայաստանի Հանրապետության օրենքի նախագիծը լրացնել նոր հոդվածով, որով կնախատեսվի, որ օրենքի 158-րդ հոդվածի 33-րդ մասով նախատեսված իրավախախտման վերաբերյալ գործերը քննում են տեղական ինքնակառավարման մարմինները:

Բացի այդ, առաջարկում ենք նախագծային փաթեթում ներառել նաև «Տեղական տուրքերի մասին» Հայաստանի Հանրապետության օրենքում լրացում կատարելու մասին» ՀՀ օրենքի նախագիծ, որով կսահմանվի տեղական տուրք՝ սև և /կամ/ գունավոր մետաղների ջարդոնի կամ թափոնի ընդունման կետ կազմակերպելու համար: Այդ առաջարկությամբ պայմանավորված՝ անհրաժեշտություն կառաջանա լրացում կատարել նաև «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին»  Հայաստանի Հանրապետության օրենքի նախագծում, որով կսահմանվի առանց թույլտվության սև և /կամ/ գունավոր մետաղների ջարդոնի կամ թափոնի ընդունման կետ կազմակերպելու համար իրավախախտում, որի նկատմամբ գործերի քննությունը կվերապահվեն տեղական ինքնակառավարման մարմիններին:


	Առաջարկությունը չի ընդունվել:

Առաջարկությունը չի ընդունվել:


	«Վարչական իրավախախտումների վերաբերյալ Հայաստանի Հանրապետության օրենսգրքի 219.1-ին հոդվածի 2-րդ մասով արդեն իսկ նախատեսվում է տարածքային կառավարման մարմինների և տեղական ինքնակառավարման մարմինների կողմից քննվող  օրենսգրքի 158-րդ հոդվածը (բացառությամբ 2-րդ, 3-րդ, 12-րդ, 17-րդ, 19-րդ, 21-րդ, 26-րդ և 27-րդ մասերի): Այսինքն,158-րդ հոդվածում լրացվող նոր մասերի վերահսկողությունը վերապահվում է ՏԻՄ-երին, եթե դրանք չեն ներառված բացառության մեջ::

Ներկայումս սև և /կամ/ գունավոր մետաղների ջարդոնի կամ թափոնի ընդունման կետերը գործում են և լրացուցիչ պահանջ սահմանելը գտնում ենք ոչ նպատակահարմար:


ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ   

 ԷԿՈՆՈՄԻԿԱՅԻ ՆԱԽԱՐԱՐ                                                                                              ԿԱՐԵՆ ՃՇՄԱՐԻՏՅԱՆ














